
Annotatsiya:  Maqola  Shimoli-g‘arbiy  Turkiston  tog‘  tizmasi  qorinoyoqli

chuchuk  suv  mollyuskalarining  ekologiyasi  va  balandlik  mintaqalari  bo‘yicha

tarqalishiga bag‘ishlangan bo‘lib, unda 15 turdagi mollyuskalarning 5 ta ekologik

guruhda hamda 4 ta balandlik mintaqasida taqsimlanishi o‘rganilgan.  

Kirish

O‘rta  Osiyo,  shu  jumladan  O‘zbekistonda  qorinoyoqli  chuchuk  suv

mollyuskalarini o‘rganish bo‘yicha bir qator malakolog olimlar tomonidan ilmiy

izlanishlar olib borilmoqda [3, 7, 8, 10, 12]. Ayni damda O‘zbekistonda 300 ga

yaqin turdagi  qorinoyoqli  mollyuskalarning  uchrashi  qayd  etilgan.  Olib

borilayotgan keng ko‘lamli ilmiy ishlarga qaramay, hanuzgacha O‘zbekistondagi

tog‘ tizmalari, daryo havzalari, chashma va buloqlar hamda sun’iy suv havzalari

malakofaunasini  o‘rganish  o‘z  dolzarbligini  yo‘qotmagan.  Chuchuk  suv

qorinoyoqli mollyuskalari  orasida parazit  chuvalchanglarning oraliq xo‘jayinlari,

endemik, noyob va yo‘qolib borayotgan turlarning uchrashi ularning amaliy hamda

ilmiy ahamiyati naqadar yuqori ekanligini tasdiqlaydi. 

Adabiyotlar tahlili

Chuchuk suv mollyuskalarining ekologiyasiga doir ma’lumotlar bir qancha

adabiyotlarda [1, 4, 5, 6, 9, 11 ] o‘z aksini topgan.

M.V.Chertoprud  va  A.A.Udalov  Rossiyaning  Yevropa  qismi  markazida

tarqalgan 27 turdagi chuchuk suv qorinoyoqli mollyuskalarini suv havzalari hamda

substrat  tiplari  bo‘yicha  tarqalishini  o‘rganib,  bir  necha  ekologik  guruhlarni

ajratishgan. Jumladan, suv havzalari 13 ta, substratlar esa 9 ta tipga bo‘lingan [11].

Lekin shuni ta’kidlab o‘tish lozimki, ko‘pgina Rossiya turlari O‘rta Osiyo, xususan

O‘zbekistonda uchramaydi. Bunga O‘zbekistonning geografik joylashishi, iqlimi,

relefi, suv va tuproq tarkibi kabi xususiyatlaridagi farqlar asos bo‘la oladi. Bu erda

yana shu narsani ham hisobga olish kerakki, O‘rta Osiyo suv mollyuskalari ichida

endemik turlar ham mavjud. Shu sababli Shimoli-g‘arbiy Turkiston tog‘ tizmasi

chuchuk  suv  mollyuskalarining  ekologik  guruhlar  bo‘yicha  taqsimlanishi

o‘rganilganda,  Z.I.Izzatullayev  klassifikatsiyasi  asos  qilib  olindi  [4].

Z.I.Izzatullayev  bo‘yicha  O‘rta  Osiyo  chuchuk  suv  qorinoyoqli  mollyuskalari

quyidagi ekologik guruhlarga bo‘linadi: litofillar (qattiq substratda yashovchilar),

psammofillar  (qumda  yashovchilar),  pelofillar  (loyqada  yashovchilar),  fitofillar

(o‘simliklarda  yashovchilar),  eliofillar  (botqoqlarda),  telmatofillar  (suv

sachratqilarida), krenofillar (buloq va chashmada yashovchilar), termokrenofillar

(issiq buloqlarda yashovchilar). Oqar suvlarda hayot kechiruvchi mollyuskalarning

ekologik  guruhlari  nomiga  reo-  qo‘shimchasi  qo‘yiladi.  Masalan,  litoreofil,

psammoreofil, peloreofil, fitoreofil. Ayrim turlar aralash substratlarda yashaganligi

sababli psammopelofil va psammopeloreofil guruhlariga kiritilgan.

Chuchuk suv mollyuskalarining balandlik mintaqalari bo‘yicha tarqalishida

o‘ziga  xos  xususiyatlar  mavjud.  Ma’lumki,  yuqoriga  ko‘tarilgan sayin  havo  va

suvning harorati pasayib, gidrofauna va gidrofloraning tur tarkibi hamda suvning

oqim tezligi, turli minerallarga boyinish darajasi o‘zgarib boradi. Ushbu abiotik va

biotik omillar suv mollyuskalarining tarqalishiga, albatta, o‘z ta’sirini o‘tkazadi.

O‘rta  Osiyo  suv  mollyuskalarining  balandlik  mintaqalari  bo‘yicha

tarqalishiga doir ma’lumotlar Z.I.Izzatullayev [5] tomonidan ilk bor keltirilgan. Bu

ma’lumotlarga  ko‘ra  5  ta  zoogeografik  guruhni  hosil  qilgan  O‘rta  Osiyo  suv

mollyuskalari 3 ta balandlik mintaqalari (tekislik – 1000 m gacha, o‘rta tog‘ – 1800

m gacha va  baland tog‘  –  4200 m gacha)  bo‘yicha  tahlil  etilgan.  Lekin  shuni

ta’kidlash lozimki, Z.Izzatullayev bo‘yicha tekislik mintaqasi o‘z ichiga cho‘l va

adir mintaqalarini olgani sababli mollyuskalarning balandlik mintaqalari bo‘yicha

tahlilini to‘liq yoritib bera olmaydi. Shuning uchun Shimoli-g‘arbiy Turkiston tog‘



tizmasi chuchuk suv qorinoyoqli mollyuskalarining balandlik mintaqalari bo‘yicha

tahlili Q.Z.Zokirov [2] klassifikatsiyasi asosida tahlil qilindi.

Olingan natijalar va ularning tahlili

Shimoli-g‘arbiy Turkiston tog‘ tizmasida olib borilgan ilmiy izlanishlarimiz

natijasida,  ushbu  hududda  15  turdagi  chuchuk  suv  qorinoyoqli  mollyuskalari

tarqalganligi  ma’lum  bo‘ldi.   Aniqlangan  barcha  turlar  Z.I.Izzatullayev

klassifikatsiyasi asosida ekologik tahlildan o‘tkazilganda quyidagi natijalar kelib

chiqdi (4.1- jadval).

4.1-jadval

Chuchuk suv qorinoyoqli mollyuskalarining ekologik guruhlar bo‘yicha

taqsimlanishi

1 2 3 4 5 6 7
1. Martensamnicola

brevicula
- - - - +

2. M. hissarica - - - - +
3. Bucharamnicola

bucharica
- - - - +

4. Sogdamnicola
pallida

- - - - +

5. S. shadini - - - - +
6. Lymnaea oblonga - - - + -
7. L. truncatula + - - - -
8. L. subangulata - - - - +
9. L. bowelli - + - - -
10. L. tengriana - - - + -
11. L. auricularia - - - + -
12. L. bactriana - - + - -
13. L. rectilabrum - + - - -
14. Costatella acuta - - + - -



15. Planorbis
tangitarensis

 - - + - -

Жами 1
(6,7%)

2
(13,3%)

3
(20%)

3
(20%)

6
(40%)

Jadvaldagi ma’lumotlardan ko‘rinib turibdiki turlar soni bo‘yicha eng katta

ekologik guruh bu krenofillardir (6 ta tur, 40%). Aynan shu ekologik guruhning

asosiy  qismini  endemik  turlar  (Martensamnicola  brevicula,  M.  hissarica,

Bucharamnicola  bucharica,  Sogdamnicola  pallida,  S.  shadini)  hosil  qilgan.

Keyingi o‘rinlarni fitoreofillar va fitofillar (3 tadan tur, 20% dan), pelofillar (2 ta

tur, 13,3%) hamda telmatofillar (1 ta tur, 6,7%) tashkil etadi.

Chuchuk suv qorinoyoqli mollyuskalarining balandlik mintaqalari bo‘yicha

tarqalishi  esa,  Q.Z.Zokirov  klassifikatsiyasi  asosida  tahlil  qilindi  va  quyidagi

natijalar olindi (4.2- jadval).

4.2- jadval

Chuchuk suv qorinoyoqli mollyuskalarining balandlik mintaqalari bo‘yicha

tarqalishi

1 2 3 4 5 6
1. Martensamnicola

brevicula
- + + -

2. M. hissarica - + + -
3. Bucharamnicola

bucharica
- + - -

4. Sogdamnicola pallida - + + -
5. S. shadini - - + -
6. Lymnaea oblonga - + - -
7. L. truncatula + + + -
8. L. subangulata - + - -
9. L. bowelli - - + -



10. L. tengriana - + - -
11. L. auricularia + + - -
12. L. bactriana + + - -
13. L. rectilabrum - + - -
14. Costatella acuta + + - -
15. Planorbis tangitarensis - + + -

Жами 4
(26,66%)

13
(86,66%)

7
(46,66%)

-

Jadvaldagi  ma’lumotlardan  ko‘rinib  turibdiki,  chuchuk  suv  qorinoyoqli

mollyuskalari,  asosan,  adir  mintaqasida  tarqalgan  (13  ta  tur)  bo‘lib,  barcha

qorinoyoqli  suv  mollyuskalarining  86,66% tashkil  etadi.  Ushbu  mintaqada  suv

harorati va ozuqaning optimal darajada bo‘lishi hamda chashma va buloqlarning

yil davomida oqib turishi doimiy populyatsiyalarning shakllanishiga olib kelgan.

Adir  mintaqasidan  tog‘  mintaqasiga  ko‘tarilgan  sayin  esa  turlar  soni  keskin

kamayib  borgan.  Bu,  avvalambor,  yuqoriga  ko‘tarilgan  sayin  suv  haroratining

pasayib borishi va shunga bog‘liq ravishda ozuqa moddalarining kamayishi bilan

tushuntiriladi.  Cho‘l  mintaqasida  ham turlar  keskin  kamayib,  asosan,  Lymnaea

urug‘i vakillaridan iborat ekanligi ko‘rinib turibdi. Old jabrali endemik turlarning

birontasi  ham bu mintaqada  uchramaydi.  Buning  asosiy  sababi  yashash muhiti

bilan bog‘liq bo‘lib, ushbu mintaqada chashma va buloqlarning bo‘lmasligi bilan

izohlanadi. 

Xulosalar

Olingan natijalar tahlili asosida quyidagi xulosalarni qayd etish lozim: 

Shimoli-g‘arbiy  Turkiston  tog‘  tizmasi  chuchuk  suv  qorinoyoqli

mollyuskalari  5  ta  ekologik  guruhni  tashkil  etib,  asosan,  Martensamnicola,

Bucharamnicola, Sogdamnicola va  Lymnaea urug‘lariga kiruvchi endemik turlar

hisobiga shakllangan. 

Shimoli-g‘arbiy  Turkiston  tog‘  tizmasi  qorinoyoqli  chuchuk  suv

mollyuskalari  4  ta  balandlik  mintaqalari  bo‘yicha  tahlil  etilganda,  eng  qulay

yashash muhiti adir mintaqasiga (13 ta tur) to‘g‘ri kelgani ma’lum bo‘ldi.

